
interconexión, interacción e competitividade das cooperativas 
agroalimentarias de España, Francia e Portugal mediante 
procesos, ferramentas e servizos avanzados de apoio que faciliten 
o posicionamento, a promoción e a expansión internacional 
intelixente das entidades, ademais de buscar estratexias de 
márketing dixital que aposten pola cooperación 
interempresarial128. 
 
A amplitude que require a abordaxe da economía social no 
contexto eurorrexional aconsella a realización dunha Estratexia de 
Economía Social que permita profundar no seu potencial para o 
desenvolvemento dos territorios de baixa densidade. 
 
 
EIXO  7. MOBILIDADE E FIXACIÓN DE POBOACIÓN NO RURAL. 

 
Deste eixo despréndense as seguintes liñas de intervención: 
 

- Priorizar a existencia de servizos de calidade, así como de 
vivendas, para reter e fixar poboación no rural. 

- Promover unha formación profesional acorde coas 
necesidades tecnolóxicas e innovadoras do medio rural. 

- Incidir na alfabetización dixital do rural a través dunha 
formación continua e o acceso aos servizos de internet de 
calidade. 

- Preparar ás xentes do rural, especialmente á mocidade, para 
xestionar adecuadamente os avances tecnolóxicos. 

                                                        
128 Sinálase que o principal aspecto innovador de AGROSMARTglobal está en 
facer uso de Internet para exportar, a comercialización intelixente. O 
proxecto introduce a internacionalización dixital das cooperativas do espazo 
SUDOE; é o primeiro proxecto que tratará de apoiar o perfeccionamento das 
condicións de internacionalización e posicionamento dos seus produtos a 
través do uso das novas tecnoloxías, así como abordar a internacionalización 
dende a cooperación, como recurso clave para implementar mecanismos e 
servizos avanzados de apoio, e estratexias de comercialización internacional 
intelixente orientadas cara a mercados como China e os EE. UU. 
AGROSMARTglobal está cofinanciado polo Programa InterregSudoe 2014-
2020 dentro do eixo prioritario de fomento da competitividade e a 
internacionalización das pemes do Suroeste europeo. 

Proposta de liñas de actuación relacionadas co EIXO 7:   
 

No mapa da mobilidade, como deixamos sinalado nun capítulo 
anterior, os desprazamento de ciclo curto teñen hoxe unha maior 
representación sen que, ao mesmo tempo, desaparezan as saídas 
ao exterior. Por outra parte, a inmigración xoga un papel cada vez 
máis determinante (as chamadas migracións de substitución) para 
evitar o decrecemento da poboación e os problemas no mercado 
laboral. Insístese na necesidade de dotar ás zonas de baixa 
densidade de servizos para poder reter e atraer poboación. Nesta 
dirección, en xaneiro de 2022 a Xunta de Galicia declaraba no 
Parlamento Autonómico a súa opción polo concepto de Smart Rural 
para fixar  poboación.  

O director do grupo de traballo "Agricultura intelixente e 
seguridade alimentaria" da Alianza Europea pola Innovación na 
internet das Cousas (Aioti), Luís Pérez Freire, explicou a Efeagro 
que o termo "Smart Rural" se empeza a escoitar cada vez con máis 
forza e a terse moi en conta desde o ámbito comunitario. Insistindo 
en que “o despoboamento do mundo rural, así como os problemas 
da substitución xeracional no campo, poderían mitigarse se as 
barreiras á conectividade e ao desenvolvemento de 
infraestruturas e de servizos dixitais se fan desaparecer desde as 
distintas administracións”129. Velaí que mellorar a conectividade e 
dotar das necesarias infraestruturas dixitais o mundo rural son 
algúns dos retos urxentes, segundo Freire, tamén director xeneral 
de Gradiant, o Centro Tecnolóxico de Telecomunicacións de 
Galicia. Ao seu xuízo, é básico liquidar estes problemas de 
conexión para poder desenvolver e lograr un medio rural 
próspero e puxante económicamente, grazas á dixitalización da 
                                                        
129 Sinala tamén que existen zonas “onde falta infraestrutura dixital, non tanto 
o internet básico, senón mais ben a banda ancha.. grazas á telefonia móbil e 
a conexión 4G chégase bastante ben a moitas zonas, pero aínda fican zonas 
en branco” 

agricultura que permite explotacións máis rendibles e 
medioambientalmente máis sostibles. Apuntou tamén que a 
coñecida como agricultura 4.0 convértese así nun estímulo para a 
economía rural, cunha agricultura e unha gandería máis sostibles 
desde os puntos de vista "ambiental, económico e social das 
persoas no campo". 

Como principal proposta de actuación sinálase o 
desenvolvemento do programa Smart Rural para fixar poboación. 
En realidade todos os eixos, liñas e propostas enunciadas 
anteriormente terían cabida neste Eixo 7 pois en todas se persigue 
a fixación de poboación no rural, coa mirada posta principalmente 
nos territorios de baixa densidade. 

